
Հոդվածում հիմնավորվում է նախադպրոցական կրթության գործող 

հարացույցի վերանայման, նախադպրոցական հաստատություններում կրթական 

գործընթացի կազմակերպման ուղենիշների ճշգրտման անհրաժեշտությունը: 

Բնութագրվում և վերլուծվում են մերօրյա նախադպրոցական կրթության 

համակարգում զուգահեռաբար գործող հարացույցները, քննարկվում են դրանց 

տարբերությունները՝ կրթական գործընթացում երեխայի դերակատարման 

աստիճանի /չափի/ կարևորման տեսանկյունից: Ներկայացվում են սիներգետիկ 

հարացույցի առանձնահատկությունները, առաջարկվում է նախադպրոցական 

կրթության հարացույցների համադրման ուրույն տարբերակ: 

Բանալի բառեր. հարացույց, կրթության սիներգետիկ հարացույց, 

ինքնակազմակերպում, անձնային աճ, ինքնավարություն: 

Ներկայացված է խմբագրություն 26.01.2018 

 

Նախադպրոցական մանկությունը կարևորագույն նշանակություն ունի ինչպես 

բանական մարդու կյանքում, այնպես էլ հասարակության կայացման 

գործընթացում: Նախադպրոցական կրթությամբ է պայմանավորված և՛ 

յուրաքանչյուր անհատի, և՛ կրթական համակարգի  արդյունավետ զարգացման 

հետագա ընթացքը: Նախադպրոցական կրթությունը՝ զարգացմանը  մղող 

ցատկահարթակ է, որը կանխորոշում  և սահմանում է կյանքի հետագա  ընթացքն 

առաջին հայացքից անտեսանելի մանրուքներով (Մ. Իբուկա, Ջ. Ուոթսոն, Է. 

Էրիքսոն,  Դ. Ֆելդշտեյն, Ա. Վոզնյուկ): Մանկավարժության տեսության և 

պրակտիկայի համատեքստում նախադպրոցական կրթությունը դիտարկվում է 

որպես կրթական համակարգի առանցքային հենակետ, որի կազմակերպման 

ընթացքում նախագծվում են վաղվա հասարակության ընդհանրացված կերպարի 

(մարդ-տեսակի) բարոյահոգեբանական հատկանիշները: 

ՅՈՒՆԵՍԿՕ-ի նախաձեռնությամբ Մոսկվայի Լոմոնոսովի անվան պետական 

համալսարանում կազմակերպվող Վաղ մանկության կրթության հիմնախնդիրներին 

նվիրված VI-րդ (2017 թ.) միջազգային գիտագործնական կոնֆերանսի ամփոփիչ 

փաստաթղթում նախադպրոցական կրթությունն ընդհանուր առմամբ արձանագրվել 

է որպես պետության զարգացման կարևորագույն ոլորտ: ՄԱԿ-ի 2017 թվականի 

կայուն զարգացման ծրագրում հատուկ ուշադրության են արժանացել  վաղ 

մանկության կրթության ոլորտի ներդրումներըֈ Բազմաթիվ երկրների կրթության 

ոլորտի պատասխանատուների խորին համոզմամբ, կրթության զարգացման 

գործընթացում, այսօր,  առավել նպատակահարմար և արդյունավետ է կրթության 

վաղ փուլերի ֆինանսավորումը:  

Նախադպրոցական կրթության համակարգի զարգացման առաջընթացը 

պայմանավորված է կրթության ռազմավարության հայեցակարգային 

մոտեցումներով և գիտության ձեռքբերումների հիման վրա մշակվող  

ժամանակակից հարացույցով, որն առաջարկում է գիտական հիմնախնդիրների 

առանձնացման և լուծման նորաշունչ տարբերակներ: Եթե նախադպրոցական 

կրթության հայեցակարգը մշակվում է կրթության ռազմավարության հիման վրա՝ 

պետության զարգացման հեռանկարների, հանրային կյանքի ժամանակի 

մարտահրավերների պարտադիր հաշվառմամբ, սոցիալական արժեքների, ազգային 

ավանդական դիրքորոշումների  վերաիմաստավորման արդյունքում, ապա 

նախադպրոցական կրթության հարացույցը, ներառելով նախադպրոցահասակ 

երեխաների զարգացման վերաբերյալ գիտական վերջին նվաճումները,  

ներկայացնում է նախադպրոցական հաստատություններում կրթական գործընթացի  

կազմակերպման  տեսականորեն հիմնավորված գիտամեթոդական նմուշ-

օրինակներ: Նախադպրոցական կրթության հարացույցը սահմանվում է 

նախադպրոցականի զարգացման, այսինքն՝ ոլորտի գիտական հանրության 

մեծամասնության կողմից  ընդունելի տեսական և գիտամեթոդական  

դիրքորոշումները: 

Այսպիսով, նախադպրոցական կրթության հարացույցը համակարգի 

փաստացի զարգացման համար ելակետ հանդիսացող հայեցակարգային 

դրույթների, մանկավարժական գործընթացի կազմակերպման ժամանակակից  

ուղենիշների հեռանկարային մոդել է, մեթոդաբանական ուղենիշների 

ամբողջություն՝ ուղղված նախադպրոցական կրթության սոցիալական պատվերի 

իրականացմանը: 

«Հարացույց» եզրույթի հեղինակ՝ ամերիկացի գիտնական Թոմաս Կունն իր 

«Գիտական հեղափոխությունների կառուցվածքը» մենագրության մեջ նշում է, որ   

գիտական բնագավառը զարգանում է, առաջին հերթին, հոգեբանական 

հարացույցների փոփոխման, նոր գիտական վարկածների և տեսությունների 

մշակման, հիմնախնդիրների լուծման նորարար մոտեցումների առաջադրման և 

այլընտրանքային համարձակ մեկնաբանությունների  արդյունքում: Գործող 

հարացույցի «տեղաշարժը»  հնարավորություն է տալիս վերանայելու ինչպես 

մասնագիտական, այնպես էլ գիտահետազոտական գործունեության   

շեշտադրումներն ու  հիմնական կանոնները [1]: 

Նախադպրոցական կրթության նոր հարացույցի անհրաժեշտությունը բխում է 

նախադպրոցականի սոցիալականացման ընթացքում նրա հոգեֆիզիոլոգիական 

հնարավորությունների հաշվառման, կրթական գործընթացի միջոցով երեխայի 

ինքնության բացահայտման անհրաժեշտությունից: Մասնավորապես.  

1. Տարբեր բնագավառի գիտնականների [2-5] հետազոտությունները խոսում են 

զարգացող երեխայի աննախադեպ հոգեֆիզիոլոգիական հնարավորությունների, 

բազմապիսի ընդունակությունների  մասին,  սակայն դրանց  բացահայտման և 

սոցիալական իմաստավորման մեխանիզմները դեռևս չեն դիտարկվում որպես 

նախադպրոցական կրթության առաջնահերթություններ և փաստորեն դուրս են 

մնում մանկավարժական գործունեության տեսադաշտից: 

2. Նախադպրոցահասակ երեխայի ներուժի դրսևորման գործընթացը 

միահյուսված է նրա անձի զարգացման հետ և կարգավորվում է կրթական 

գործընթացի ընձեռած հնարավորություններով: Երեխայի ինքնության 

բացահայտման, սոցիալ-անձնային զարգացման մեթոդաբանական ուղենիշները, 

դրանց համապատասխանող հոգեֆիզիոլոգիական մեխանիզմների ակտիվացման 

մանկավարժական շեշտադրումները գրեթե ներկայացված չեն նախադպրոցական 

կրթության գործող հարացույցներում:  

3. Կրթության հարացույցը վերանայվում է այն դեպքում, երբ բացահայտվում և 

գիտականորեն հիմնավորվում են զարգացման այլընտրանքային մոտեցումներ, 

որոնք ենթադրում են կրթական գործընթացի կազմակերպման բոլորովին այլ 

հետագիծ: Մարդկային գիտակցությանը հավասարաչափ բնորոշ է ինչպես 

հարմարվողականությունը, այնպես էլ սեփական փորձը վերաիմաստավորելու 

ընդունակությունը՝ ռեֆլեքսիան: Եթե  կրթական գործընթացը շարունակի  գործել  

պայմանական ռեֆլեկսների ձևավորման գերակայող մեխանիզմով, ապա 

կվտանգվեն ինքնագիտակցությամբ օժտված բանական մարդու ներքին 

ազատության իրական դրսևորումները: Սեփական փորձի ռեֆլեքսիվ վերլուծության 

անհրաժեշտության հենքով կառուցվող, մշտապես ներքին մտավոր աշխատանքի 

դրդող կամ հրահրող կրթական գործընթացը՝ ժամանակի հրամայական է: 

Ներկա կրթական համակարգում գործում են տարբեր հարացույցներ, որոնք 

մասնակիորեն են արտացոլում հետինդուստրիալ տեղեկատվական 

հասարակության պահանջներն ու կրթության ռազմավարական խնդիրները: 

Նախադպրոցական կրթության ոլորտում դեռևս գոյություն չունի ընդհանրացված և 

փորձարկված կրթական հարացույց: Այդուհանդերձ, նախադպրոցական կրթության 

համակարգում առկա է հարացույցների բազմազանություն, քանի որ զուգահեռ 

գործում են տարբեր  հարացույցներ, որոնք համապատասխանելով ժամանակակից 

հասարակության մարտահրավերներին, տարբերվում են կրթական գործընթացում 

երեխայի դերակատարման աստիճանի կամ չափի կարևորությամբ [6]:  

Այսպիսով, ժամանակակից կրթական համակարգում լայն տարածում ունեն 

հետևյալ հարացույցները. 1) ավանդական–իմացական /կոգնիտիվ/, 2) ֆունկցիոնալ-

կոմպետենտային, 3) մշակութաբանական, 4) զարգացնող կամ 

անհատակողմնորոշված, 5) մարդասիրական, 6) սիներգետիկ: 

Կոգնիտիվ  հարացույց (կոգնիտիվ հոգեբանության ներկայացուցիչներ): 

Կրթական գործընթացի հիմքում մտածողության շնորհիվ իրականացվող 

աշխարհընկալումն է: Կրթության նպատակը՝ «գիտելիք-կարողություն-հմտություն» 

համակարգի իրականացումն է: Երեխան՝ կրթական գործընթացի օբյեկտ է, որին 

փոխանցվում են անհրաժեշտ գիտելիքներ, ձևավորվում են իմացական 

կարողություններ: Ուսուցանվող նյութի փոխանցմամբ  մեկնաբանվում են 

գիտության նորությունները, կրթական գործընթացի կազմակերպման 

գիտատեսական և մեթոդական դիրքորոշումները: Ուսումնառության ընթացքում 

սովորողի ներանձնային շահագրգռվածությունը սահմանափակվում է իմացական 

հետաքրքրությունների և աշխարհճանաչման դրդապատճառների ձեռքբերմամբ: 

Ֆունկցիոնալ-կոմպետենտային հարացույց (Մ. Դյուբուա, Գ. Կրյուգեր, Ա. Սեն,   

Ա. Բելկին, Է. Զեեր, Ի. Զիմնյայա, Ջ. Ռավեն): Կրթական գործընթացի հիմքում 

որակյալ (կոմպետենտ) կադրերի պատրաստումն է, այս հիմնախնդիրն է 

համարվում պետության կողմից կրթության առջև դրված առաջնահերթություն, 

սոցիալական պատվեր: Իսկ կրթությունը դիտարկվում է որպես «բանիմաց 

մասնագետների թողարկման սոցիոմշակութային տեխնոլոգիա» [7]: Հարացույցում 

շեշտակի կարևորվում է «անձ-հասարակություն» համագործակցությունը: Քանի որ 

անձն, առաջին հերթին, հասարակության ներկայացուցիչ է, հետևաբար, 

պարտավոր է ստանձնել հասարակության որոշակի գործառույթներ, 

պարտականություններ: Ներանձնային շահագրգռվածության գործոնը՝ 

աշխատանքային միջավայրում և հասարակության կողմից գնահատված լինելու 

ակնկալիքն է:  

Նախադպրոցական կրթության ոլորտում նշված հարացույցը առաջնահերթ 

կարևորում է հասակակիցների միջավայրում ինքնադրսրորվելու կարողությունը, 

թիմային աշխատանքի հմտությունները և դպրոցական ուսումնառության շեմին  

սոցիալական կոմպետենցիաների առկայությունը: 

Մշակութաբանական հարացույց  (Ս. Գեսեն, Լ.Վիգոտսկի, Դ. Էլկոնին, Լ. 

Օբուխովա, Ա. Ասմոլով, Մ. Բախտին, Վ. Բիբլեր): Համաձայն այս հարացույցի, 

կրթության դիդակտիկ միավորը, ինչպես և մշակույթի գոյատևման հիմնական ձևը՝ 

միջմշակութային երկխոսությունն է [8]: Հարացույցը կարևորում է «կրթություն-

մշակույթ» երկխոսությունը, կրթությունը դիտարկվում է որպես զարգացնող 

մշակութային միջավայր, իսկ  մարդը՝ կրթամշակութային միջավայրի սուբյեկտ: 

Կրթության նպատակը՝ մշակույթի մարդու կերտումն է, մարդկային կերպարի 

ձևավորվումը մշակութային արժեքների յուրացման արդյունքում: 

Զարգացնող կամ անհատակողմնորոշված հարացույց (Ե. Բոնդարևսկայա, Ս. 

Կուլնևիչ, Օ.Գազման, Ե.Յամբուրգ): Նախադպրոցական կրթության և 

հանրակրթության բնագավառում լայն տարածված է անհատակողմնորոշված 

հարացույցը, որի գլխավոր առավելությունը՝ երեխայահեն կամ երեխայակենտրոն 

կրթական գործընթացն է: Ըստ հարացույցի, երեխան ոչ միայն ինքնատիպ, 

զարգացման ուրույն հետագիծ ունեցող, այլև ինքնուրույն, սեփական զարգացման 

համար պատասխանատու սուբյեկտ է: Կրթական գործընթացը կառուցվում է 

համագործակցության սկզբունքով՝ երեխայի պահանջմունքների, 

նախասիրությունների և հետաքրքրությունների պարտադիր հաշվառմամբ: 

Նշենք, որ գործող կրթական համակարգն առաջնորդվում է 

անհատակողմնորոշված, մշակութաբանական և կոմպետենտային հարացույցների 

ինտեգրացված մոդելով, որոնք միմյանց լրացնելով փորձում են առավելագույնս 

նպաստել մանկավարժության տեսության ու պրակտիկայի միասնությանը: 

Նախադպրոցական կրթության հաջորդ երկու ՝ հումանիստական և 

սիներգետիկ հարացույցերը երեխային դիտարկում են նրա ներքին 

շահագրգռվածության տեսանկունից, համարելով նրան ոչ միայն որպես 

մանկավարժական գործընթացի սուբյեկտ, այլև սեփական կյանքի կառուցման 

ակտիվ մասնակից, օժտված ինքնազարգացման բոլոր հնարավորություններով:  

Հումանիստական հարացույցը (Ա. Մասլոու, Կ. Ռոջերս, Շ. Ամոնաշվիլի ) 

կարևորում է նախադպրոցականի ներաշխարհի զարգացումը՝ միջավայրի հետ 

երկխոսության և անձնային աճի շարժընթացն արձանագրելու միջոցով: Կրթության 

նպատակը՝ սեփական ուժերի մեջ վստահ, ինքնաբավ, կատարելագործման ձգտող, 

հետևաբար երջանիկ անձնավորության կայացումն է: Կրթական գործընթացի 

կազմակերպման գործող մեխանիզմը՝ մանկավարժական աջակցությունն է 

զարգացնող միջավայրում: 

Սիներգետիկ հարացույց (Գ. Հակեն, Ա.Նազարետյան, Ե.Կնյազևա, Ս. 

Կուրդյումով, Ն. Տալանչուկ, Ա.Վոզնյուկ): Վերջին տասնամյակում իր հաստատուն 

տեղն է աստիճանաբար գրավում կրթության սիներգետիկ հարացույցը: Ըստ Յու. Մ. 

Լոտմանի [9], սիներգետիկ մանկավարժության հիմնական հասկացությունները 

հեղափոխական նշանակություն ունեն կրթության նոր՝ ինքնակազմակերպման 

հարացույցի մշակման գործում: Կրթության սիներգետիկ հարացույցը 

հեռանկարային է, քանի որ ուղղված է ինքնակատարելագործման ընդունակ 

անձնավորության զարգացմանը՝ ինքնաճանաչման, ինքնուսուցման և 

ինքնադաստիարակության միջոցով: Հարացույցի շեշտադրումներն ընդլայնում են 

երեխայի կյանքի սեփական ուղին նախագծելու, ինքնադրսևորվելու 

հնարավորությունները, խթանում ինքնազարգացման ներքին պահանջմունքների 

բավարարման գործընթացը: Ինքնակազմակերպման տեսության հիմնարար 

հասկացություններն ընդգրկվում են կրթության որակի գնահատման 

չափորոշիչների համակարգում, վերանայման ենթարկելով մանկավարժական 

գործընթացի նպատակներն ու կազմակերպման ընթացքը: 

Մեր կարծիքով, նախադպրոցական կրթության բնագավառում սիներգետիկ 

հարացույցի կիրառումն առավել նպատակահարմար է, քանի որ հնարավորություն 

է տալիս ակտիվացնելու հոգեֆիզիոլոգիական այն մեխանիզմները, որոնք 

հանգեցնում են ոչ թե սոցիալական հարմարմանը՝ պայմանական ռեֆլեկսների 

ձևավորմամբ, այլ նպաստում են ինքնակարգավորմանը՝ մտավոր ներքին 

աշխատանքի միջոցով: Համաձայն սիներգետիկ հարացույցի, անձնավորությունը՝ 

ինքնակազմակերպվող, ինքնազարգացման ընդունակ համակարգ է, ընդ որում 

ինքնակազմակերպման մեխանիզմներն առկա են համակարգի ներսում: Դրանք են՝ 

ռեֆլեքսիան և ինքնուսուցման ընդունակությունները: Կրթության ընթացքում 

առաջարկվող և երեխային ընտրության հնարավորություն ընձեռող զարգացնող 

միջավայրն արտաքին գործոն է: Մանկավարժական գործունեությունն, այս 

պարագայում, իրենից ներկայացնում է մանկավարժական աջակցության 

գործընթաց՝ ներքին փոփոխություններն ու անձի զարգացման դրական տեղաշարժն 

ապահովող զարգացնող միջավայրի կառուցմամբ [10]: Կրթության նպատակը՝ անձի 

ինքնակառավարման կարողությունների ձևավորումն է, իսկ վերջնարդյունքը՝ ոչ թե 

հարմարվողականության, այլ ինքնավարության աստիճանն է: 

Երեխային ավագ նախադպրոցական տարիքում  բնորոշ են ինքնավարության 

հետևյալ դրսևորումները. իրադրություններ վերլուծելու կարողությունը, որոշումներ 

կայացնելու ինքնուրույնությունը, ռեֆլեքսիվ ընդունակությունները, 

սեփական արարքները վերլուծելու, սխալներն ընդունելու կարողությունները, 

ինքնագնահատման օբյեկտիվությունը: 

Նախադպրոցական կրթության սիներգետիկ հարացույցը չի հակասում ՀՀ 

կրթության ռազմավարությանը, հետևաբար կարող է ուղեցույց հանդիսանալ և 

քննարկվել նախադպրոցականի զարգացման համատեքստում: 

Կարծում ենք, որ նախադպրոցական կրթության ժամանակակից հարացույցի 

ինտեգրված տարբերակ կհանդիսանա կրթական գործընթացում երեխայի ներքին 

շահագրգռվածությունը շեշտակի կարևորող  զարգացնող կամ 

անհատակողմնորոշված, մարդասիրական և սիներգետիկ հարացույցների 

համադրությունըֈ 

РЕЗЮМЕ 

СОВРЕМЕННАЯ ПАРАДИГМА ДОШКОЛЬНОГО ОБРАЗОВАНИЯ 

КАРАПЕТЯН В.С., ДАЛЛАКЯН А.М., ГЕВОРГЯН С.Р. 

 

В статье обоснована необходимость пересмотра действующей парадигмы 

дошкольного образования и уточнения современных ориентиров организации 

образовательного процесса в дошкольных учреждениях. Охарактеризованы и 

проанализированы параллельно действующие на сегодняшний день парадигмы, 

представлены их различия с позиции личностного участия ребенка в образовательном 

процессе. Рассмотрены особенности синергетической парадигмы дошкольного 

образования, предложен вариант интегрирования трех личностно-центрированных 

парадигм, который позволит формировать у дошкольников навыки самоорганизации 

и самоуправления. 

 

SUMMARY 

MODERN PARADIGM OF PRESCHOOL EDUCATION 

KARAPETYAN V.S., DALLAKYAN A.M., GEVORGYAN S.R. 
 

The article substantiates the necessity of revision the current paradigm of preschool 

education. This paper attempts to set out the similarities and differences between the 

various paradigms from the position of the child's personal participation in the 

educational process. The author represents the features of the synergetic paradigm of 

education and suggests  the integrated paradigm. 

